
              І

     НА МЯЖЫ

Ёсць шмат прычын,
                   каб словам славіць Бога
За шчасце жыць,
                   і бачыць гэты свет.
За тое,
                   што не скончана дарога,
Якой іду –
                   рамантык і паэт..

                           ***
На супрацьлегласці падзелены Сусвет:
Святло і змрок, сляпая ноч і дзень.
Ёсць негатыў, і ёсць калёр-партрэт,
Ёсць птушка ў небе і ад птушкі цень.

І чалавек асновай мае крыж –
На ўсе вятры расхрыстана душа.
Там сутыкаюцца Чарнобыль і  Парыж,
Няўтульна сэрцу пад лязом нажа.

Здаецца незвычайным гэты свет,
Хоць я у ім – звычайны, просты госць.
Я пакідаю белы з чорным след,
Бо д’ябал ёсць.
                       Ды Бог таксама ёсць!

                       ***
Душа плыве на хвалях цішыні.
Яе нясе матыў пяшчоты тонкі.
І гарадоў далёкія агні
Нібы зацягвае туманнай плёнкай.

Усё далей знаёмая зямля,
Усё бліжэй затокі ціхі бераг,
У плыні часу памяняўся я,
Ды не згубіла моцы мая вера.

Стамлёны зрок прамыецца слязой,
Пашырыць межы вечная прастора,
І неба, што цяжарнае зарой,
Запаліць і патушыць зоры.

              ***
Мараль.
Умоўнасці.
Законы.
Як павуціннем чалавек
аблытаны.
І так да скону.
Кароткі век.
Бясконцы век.

Ды як дзівацтва –
незвычайнасць
свет разарве,
і на шматкі.
Ляціць у прорву
аднастайнасць,
мяшае хвілі і вякі.

І адчыняюцца прасторы,
якіх не ведала душа.
Святло нябеснае.
І зоры…
І таямнічы сэнс крыжа…

            КРЫЗІС

Крызіс… Эпоха…
Там, за вуглом
Ева гандлюе прынадным грахом.
Пане Адаме сплюнуў пад лаўку –
Яблык спакусы ляжыць на прылаўку.
Побач цячэ Іярданам народ.
Што? Хросны ход?

Сэрцы аблыталі транты, анучы,
Грошы складаюцца куча да кучы.
Блёкатам белым надзіць мана.
Цар – Сатана?

Ціха у храме пустэльным малюся,
Літасці ў Бога прашу Беларусі.
Ціха малюся…
А там, за вуглом
Ева гандлюе прынадным грахом.

Хутка напоўняцца Божыя соты.
Хто будзе мёдам?

                      ***
Зноў п’яны. І зноў – бязмежна.
Люблю ўвесь сусвет навокал.
Што ж зробіш, калі я грэшны
І горды, як вольны сокал.

Ніякіх праблем не маю,
Плыву ў асалодзе горкай.
Ізноў я сябе губляю
Зляцеўшай з нябёсаў зоркай.

Даруй мне, магутны Божа,
Спакусы дурнога цела.
Гарэлка – то не раскоша,
Душа яе не хацела.

Душа была чыстай, шчырай.
Заўсёды яна з Табою.
Яе надзяліў Ты лірай
І радасцю незямною.

Ды ў нашых звышшчыльных сферах
Так цяжка жыць толькі Духам.
Я вязну у справах шэрых
І крочу няпэўным рухам.

Хоць зноў я дарэшты п’яны
І сэрцам такі ранімы,
Але я яшчэ каханы,
І нават Табой любімы...

               ПРА НАС

Кніга жыццяў пішацца пра нас.
Кожны крок цікавіць справавода.
Ўсё дакладна: месца, дзень і час,
Ўсё пра нас – ад крыку да зыходу.

Мы забыліся, што ёсць яшчэ Суддзя,
Акрамя манюк і фарысеяў.
У Яго не будзе забыцця
На святых, прарокаў і зладзеяў.

Мы хварэем. Мусіць, ад грахоў.
Ад шляхоў гудзяць і ломяць ногі.
…Як далёка да сваіх багоў,
І як блізка пекла, хвост і рогі…

                           ***
У бязмежнай прасторы, дзе вецер і золь
І дзе чорнаю фарбаю ўпэцканы свет,
Нібы сэрца гарачае, б’ецца агонь
Ад той свечкі, якую пакінуў паэт.

Не кажыце, што вецер задуе святло,
Што дажджом заліе астравок цеплыні.
Не кажыце. Я ведаю добра адно:
Без такога агню не пражыць нам ані.

Пакуль вера ў душы гаспадыняй жыве,
Не патухне агонь у бязмежжы палёў.
І чарговую цемру святлом узарве
Тая свечка, якую запальвае кроў.

                       ***
Ніхто не кліча ў Шамбалу мяне.
Відаць, душа нікому не патрэбна.
Малым каменьчыкам ляжыць яна на дне
Той рэчкі, што імчыць з вяршыні срэбнай.
З вяршыні той, дзе ззянне да нябёс,
Дзе вышыня глыбей, чым нашы моры.
Там НЕХТА ўсё ж раскручвае мой лёс,
Там НЕХТА для душы
                                    ўсё ж паліць зоры…

                         ***
Замкнулася неба
                на тысячу тысяч замкоў.
Душа пацяжэла –
                палёт так нялёгка даецца.
Грахі не пускаюць
                пакінуць заземлены схоў,
Грахі прымушаюць
                ачысціць ад накіпу сэрца.

А часу так мала…
                Заблытана ў нерат жыцця
Стамлёнае цела,
               адчайна шукае дарогу.
І бачыцца марнасць
               усіх намаганняў… Хаця
Шляхі ўсе зямныя
               вядомыя Госпаду Богу…

                     ***
Цягне на неба часцей глядзець,
Шукаць сярод зорак Бога.
Хочацца нешта святое мець
У краіне, дзе ўсё – нічога.

Планету раскручвае Задыяк,
Мільгаюць магічна знакі.
А ў глебе ўсё точыць свой ход чарвяк,
Назад адпаўзаюць ракі.

Калыску люляе сусветны сум
І не растуць эмбрыёны.
Усходы пачуццяў накрыў самум,
А дрэвы пазбавіў кроны.

На фоне сузор’яў ляціць кажан,
Пачвара з зямлі смяецца.
У гэтай краіне, дзе ўсё – падман,
Жывыя – душа і сэрца…

                      ***
Мы настроены былі на сустрэчу,
Прадчувалі, напэўна, спатканне,
І калі прыйшоў ціхі вечар,
З ім прыйшло і наша каханне.

Спрабавалі – дарма – размінуцца,
Спадзяваліся, што ўсё – выпадкова.
Але ўрэшце не змаглі захінуцца
Ад пачуццяў пяшчотных і словаў.

І ў мінулым засталіся сумненні.
Сэрца сэрцу даверыла скарбы.
Па зямлі йшлі два шэрыя цені,
А зліліся – і ўспыхнулі фарбы.

І адразу пасвятлела прастора,
Сталі добрымі змрочныя людзі.
Бог на небе насеяў зорак
Для ўсіх, хто любіў і хто любіць...

                 ***
Віно па келіхах разліта,
У печцы полымя дрыжыць.
Душа на ўсе вятры адкрыта,
І ёй зусім не страшна жыць.

Бо недзе там, у цемры ночы,
За друзам тысячы дарог
За ёю пільным вокам сочыць
Ці то анёл, ці то сам Бог.

І цёпла робіцца на сэрцы,
І на пачуццях тае лёд.
Яшчэ учора ў паняверцы
Не марыў я пра крыгаход.

І вось, атулена спакоем,
Душа глядзіць у змрок начны.
Ёй гэтак блізка ўсё зямное,
І незямныя нават сны...

             ***
Я вас кахаю…
Так, я вас кахаю.
За што? – спытаеце.
Ды ні за што, а так…
Вось так, як я жыву,
як верш для вас складаю.
Ва ўсім – глыбокі сэнс.
на ўсім – таемны знак.

Нам сэрца Богам дадзена,
жыццё нам Богам дадзена,
каб мы каханнем мерылі
штодзённа прыгажосць.
Бо тое ўсё не вечнае,
што схоплена ці скрадзена,
і дзе замала шчодрасці –
заўжды пануе злосць.
– Як дзіўна вы гаворыце...
Як у царкве гаворыце…
Напэўна, нават верыце,
што ёсць на свеце Бог?
– Вядома… Гэта ж – ісціна.
У гэтым шумным горадзе
без Бога і без шчырасці
знайсці б я вас не змог…

                  ***
Туманоў бялюткі кужаль
Ахінуў кусты і хаты,
І здаецца жоўтай ружай
Поўня ў вэлюме кудлатым.

Кіпцюры рукі марознай
Мякка скрэбаюць аб шыбу.
Ноч, як котка, асцярожна
Ля праломкі вудзіць рыбу.

Дзе туман? Дзе лёд азёрны?
Не пазнаць вясковых хатаў.
Край нябёсаў чорны-чорны
Тумановы пудзіць статак.

А па вёсцы сон нябачны
Скрыпне, рыпне вайлакамі.
… Мы павінны быць удзячны
За жыццё, што побач з намі.

                         ***
Задажджыла, моцна задажджыла...
Занялася далячынь смугой
І душу ізноў заваражыла
Незямной няведамай тугой.

Далягляд губляецца ў тумане,
І нябёсы ўпалі на зямлю.
У дажджы, нібыта ў Божым храме,
Я жыццё аб літасці малю...

              ***
Вечар дажджом
          па шыбах паплыў.
З неба –
         лямант варон.
Вось, на зямлі
         яшчэ дзень пражыў,
Быццам
         пабачыў сон.

Быццам салодкі
         глынуў нектар,
Вусны
        абмыў вадой.
Ды у люстэрку –
        твар у твар –
Сустрэўся
        з самім сабой.

Што я, мінулы,
       хачу сказаць?
Бога
       аб чым маліць?
Можа, каб даў
       яшчэ сіл кахаць,
І даў яшчэ трохі
       пажыць...

                      ***
На Баторыне туман ды туман,
Трыснягі вядуць размову з вадой.
І, здаецца, недзе грае арган,
Гэтак грае, нібы плача слязой.

Можа, ў мядзельскім касцёле імша?
Можа, проста лёгкі ветрык гуліць?
А магчыма, з сэрца злазіць іржа
І таму яно так шчыміць-баліць?

Што я ведаю пра свой родны край
І чаму мяне так цягне сюды?
Мо таму, што ён падобны на рай
У адзінстве лесу, зор і вады.

Тут лагодна лісты шапацяць,
Добрых людзей тут болей, чым дзе.
З імі можна нашы песні спяваць
За чаркай седзячы ў грамадзе…

Як бярэ за сэрца дзівосны арган!
І стаіш тады нібы сам не свой.
На Баторыне туман ды туман –
На вачах асядае слязой…

    РУЖА НА ШКЛЕ

Студзень. Дождж. Ізноў адліга.
Снег чарнее ад вады,
І туман пануры ціха
Ліжа сцежкі і сляды.

То варона каркне хрыпла,
То сабака голас дасць.
Дзень у змрок сцякае звыкла,
Як на дно ў бузу карась.

Дрэвы ў кроплях выпарэнняў –
Плачуць быццам бы… Але
Як надзея, як маленне –
Ружа белая на шкле.

        НАД СУМЁТАМІ

Над сумётамі вечнай прасторы
Пераходзіць зыход у світанне,
Незабруджаным позіркам зоры
Рэхам клічуць душу да яднання
Да адзінства з агнём незгасальным -
На мяжы небыцця і бяссмерця,
Да спляцення ў віхуры сакральнай,
Дзе гучыць незвычайная песня.

Мне загадкавы чуецца голас,
Зразумелымі робяцца гукі:
Да душы адзінокай і голай
Бог працягвае цёплыя рукі…

           ЗРАЗУМЕЦЬ

Шмат вады ад сцюдзёных крыніц
К нам вярнулася зноўку з дажджом.
Ад напоўненых кніжных паліц
Пахне мёдам жыцця…
                              Толькі сном
Выдаецца далёкая смерць.
І ў час, калі зорка ляціць,
Я так прагна хачу зразумець,
Чаму так жадаецца жыць…

               ***
Пакажыце мне мой дом,
Я даўно жыву не там.
На крышталікі мой свет
Раскрышыўся.
Тут – ні песень і ні зор,
Тут такі вар’яцкі гам,
Што шыпшыны яркі цвет
Не раскрыўся.

У краіне, дзе мой дом,
Там жыве, напэўна, Бог
І анёлы там пяюць
“Алілуя!”
А я ем нясмачны хлеб
І бягу – не чую ног,
А з нябёс мяне завуць –
Я не чую…

Зорка ззяе за акном,
Шле мне свой халодны цвет,
Але я яе святлом
Саграюся.
Веру: будзе яшчэ дзень,
І чужы адыдзе сон,
І насустрач промню я
Усміхнуся…

             ***

Назіраю жыццё
І мяняюся ў часе.
Я такі ж, як і ўсе
Жыхары на планеце Зямля.
Спадзяюся на тое,
Што ёсць катэгорыя “шчасце”,
І што ў кнізе жыцця
Ёсць радок, дзе запісаны я...

  СПАС У ЗАДЗЕЎІ

На Спаса – вялікае свята.
Збіраецца люд да касцёлу.
Базар будзе вельмі багаты
І будзе музыка вясёлы.

Належыць найперш памаліцца
За шчасце любімых і родных,
А потым ужо далучыцца
Да танцаў і песень народных.

Павісне над выганам поўня,
Засвеціцца млечная траса,
І ў ззянні між заўтра і сёння
Пабачыць хтось светлага Спаса...

НА ГАРАДЗІШЧЫ КАЛЯ СВІТЫ
                           А. Чалею

На гарадзішчы каля Світы,
Дзе бор спрадвечны сон вартуе,
Прыгожых кветак пах разліты –
Ён адурманьвае, чаруе.

І нараджае летуценні
Нязбытых мараў і жаданняў:
Яны плывуць, нібыта цені,
У край легендаў і паданняў.

Туды, дзе сонца вечна ззяе
І неба поўнае блакіту,
І дзе жанчына маладая
Бяжыць з гары купацца ў Світу.

На хвалях колеры гуляюць
І выклікаюць спакушэнне.
...Шчаслівы той, каго кахаюць,
І той, каму даў Бог натхненне...

                  ***
У дзень святога Валянціна
Напэўна, пойдзе чысты снег,
І запяе капеж са стрэх
Так гулка, нібы акарына.

І мне прымроіцца тады
Салодкіх вуснаў смак зімовы,
Твае узрушаныя словы
І месяц жоўта-малады...

Мы засталіся у завеях,
У вітражах, што з году ў год
Малюе срэбны чысты лёд
На шыбах – белых акварэлях.

Ляціць святло у вольны свет.
Пяе ля стрэхаў акарына.
У дзень святога Валянціна
Ізноў народзіцца паэт...

СВЯТАЯ КРЫНІЦА Ў ВЯРХОЎІ

Папіўшы вады са Святое крыніцы,
Прысядзем на лаўку ля дуба старога.
І будзем глядзець, як у дымцы імгліцца
Вячэрняе сонца над пыльнай дарогай.

І ціша абступіць нябачнай сцяною:
Ляском нерухомым ад спёкі асенняй,
Іржышчам зжаўцелым і ржавай травою,
І дуба старога агромістым ценем.

Прашэпчам малітву і раптам адчуем,
Што Бог дзесьці побач – адно азірнуцца,
Што мы не адны гэты дзень вечаруем,
Калі да святла нашы душы імкнуцца.

Вячэрняе сонца спаўзе на дарогу.
Вялізныя цені палезуць праз поле.
Сціскаць будзе цемра упарта аблогу,
Ды ўпэўнены мы, што не сцісне ніколі.

Бо гулка крыніца з-пад дуба ліецца...
Бо поле цяпла аддаваць не жадае...

² ²

 СЛОВЫ МАЛІТВАЎ

Светлым ранкам напярэдадні Каляд
Памаліцца я пайду ў царкву.
Папрашу ў Бога радасных свят
Для ўсіх, з кім на планеце жыву.

                         ***
У малітвах знаходзіць палёгку душа.
Слова сілай сваёй адганяе бяду.
Свет лагодзіць і песціць святая імша,
І па свеце нас чыстыя думкі вядуць.

Ёсць у Бога адзіны для ўсіх запавет:
Трэба верыць і несці любоў да людзей.
Адкрываючы сэрцы, ратуем мы свет
Для усіх, хто за намі
                                  у вечнасць ідзе.

                    ***
Я ціха каля Нарачы малюся.
Глытаюць мае шэпты туманы.
Спагады я прашу для Беларусі
У сіл вышэйшых міру і вайны.

Ліловы змрок струменіцца з нізіны,
А я шапчу і веру: сапраўды
Мой голас адганяе ад краіны
Непамыслоты здані і бяды.

Хай усміхнецца, хто не разумее,
Бо жыць прасцей за дальняю гарой.
Тысячагоддзяў том усё таўсцее,
Ды ўсё танее кніжка прада мной.

…Я ціха каля Нарачы малюся,
І словы у туман плывуць, плывуць...
Дай, Божа, літасці – прашу – для Беларусі,
Свабоды дай на поўніцу ўздыхнуць…

                          ***
Не ўсе шляхі дазволена прайсці –
Свядомасці прастор абмежаваны.
Ў адказ на спробу ісціну знайсці
Зрывае хтосьці рэзка ўсе “стоп-краны”.

І душы патрапляюць у сіло,
І б’юць адчайна крыламі да змогі.
Ды лёс такі.
                І клетка – іх жытло.
Для новых думак – новыя дарогі.

Няма ні вечных кратаў, ні шляхоў.
Адбудзецца, чаму пара адбыцца.
З глыбінь касмічных і з вышынь вякоў
Ляціць святло, каб словамі праліцца.

                  ***
Я, пэўна, грэшны чалавек:
Хаджу у храм, але малюся
Вачам дзявочым. Ім навек
Я у каханні прызнаюся.

Чытаю Біблію, і зноў
Сабе знаходжу апраўданне:
Казаў Хрыстос, што Бог – Любоў,
І жыць нам трэба у каханні.

Гляджу у храме на абраз.
Адтуль мяне Гасподзь вітае.
Любоў адна гартуе нас,
Адно каханне нас яднае.

               ***
Пішу без адрасу лісты
У вечнасць.
Цішыню.
Бо там жывеш, папэўна, ты –
Жанчына,
Што люблю.

Між намі космасу сцяна.
І стос вякоў.
І змрок.
Я тут адзін. Ты там адна.
Ды нас
Яднае
Бог.

        МАЛІТВА

Божа літасцівы, шчыры,
Памажы у час трывожны,
Адвядзі бяду і пошасць,
Абарону дай і сілу.

Быццам крыж, нясу пакуты,
Кожны дзень бяда чакае.
Хлебам-соллю сустракаюць
На шляхах жыццёвых Юды.

Прадаюць разоў па колькі
Кожны дзень мяне за грошы.
Божа! Літасцівы Божа!
Дай надзею мне і волю.

Перад абразом укленчу:
Памажы у паняверцы,
Апусціся Святым Духам
На душу маю і сэрца…

Божа літасцівы, шчыры,
Да Цябе маё маленне.
Бо канчаецца цярпенне –
Дай паверыць у сябе...

МАЦІ БОЖАЙ БРАСЛАЎСКАЙ

Божая матуля, валадарка хваляў,
Загаі душу мне шэптам трыснягоў,
Дай ізноў паверыць у бясконцасць даляў
І што ёсць у сэрцы вера і любоў.

Мушу сумнявацца я ў сваіх пачуцях,
У душы знаходжу лёд, асколкі шкла.
Робяцца чужымі дарагія людзі,
І паўсюль за мною прэцца дэман зла.

Як жа разарваць мне ланцугі і путы,
Што спляліся гвалтам над маёй душой?
І чаму на сэрцы горыч і пакуты,
І адкуль агідны голас за спіной?

Божая матуля, валадарка хваляў,
Чыстаю вадою змый з душы сурок.
Я ізноў адчую вабнасць дальніх даляў
Пра якія ўчора і ўявіць не мог...

Абраз Маці Божай Валадаркі Азёраў

                       ***
Дзева Марыя! Заступніца наша!
Не пакідай нас адных у журбе.
Хто, як не ты, Іісусу раскажа
Нашы малітвы к табе.
Сэрца адчыніць свае таямніцы,
Вусны прашэпчуць малітвы надзей:
Божа! Здароўя дай хворай дзяўчынцы.
Дзева Марыя! Нам душы сагрэй!

                 ***
Ідуць халады з поўначы,
Марозу трашчаць аковы.
Ні злосці няма, ні роспачы,
А толькі малітвы словы:
“Нічога няма на свеце
Чысцейшага, чым каханне.
Нічога няма на свеце
Мацнейшага, чым маўчанне…”

47Калядны ранак

www.ka
mun

ika
t.o

rg



РАЗБУРЭННЕ КОКАНУ

Мой штучны саркафаг,
мой кокан з супернітак,
я дзякую табе
за пахмурныя дні,
за несустрэты жах,
неспапялёны сшытак,
за мары, у якіх
так многа вышыні.

Але прыйшла пара –
і трэск шаўковых нітак
напомніў, што душа
ўжо мацае крыло.
Пунсовая зара
і сонца новы злітак
засведчаць: новы Дух
паклікала святло.

              ***
Папрасі у неба зорку –
хай сусвет яе адпусціць
заляцець на ноч у хату,
запаліць табе святло.

Папрасі у неба сонца
для душы сваёй халоднай,
каб знайшла яна нарэшце
у бязмежжы цеплыню.

Папрасі у неба вечнасць,
каб займець сабе бясконцасць,
каб убачыць край Сусвету
і сканчэнне ўсіх часоў.

Папрасі у неба Бога,
каб было каму маліцца,
каб ён мог цябе суцешыць
у бясконцасці тваёй.

… А калі ўсё надакучыць –
папрасіся сам на неба.

                            ***
Нядзеля будзе – зноў пайду я ў храм,
Каб да любові Божай далучыцца,
За гэты свет, што маю, памаліцца –
Святы і грэшны – каля райскіх брам.

Якое шчасце – бачыць зор святло!
Якая радасць – піць ваду з крыніцы!
Падумаеш: няўжо ўсё гэта сніцца?
Няўжо ўсё гэта раптам стане тлом?..

Не верыцца, што можна не паспець
Агонь начны дапіць у пацалунках,
Што краявід, расквечаны ў малюнках,
Аднойчы стане блякнуць і мярцвець.

І калі роспач часам наплыве
І пацямнее ясная прастора,
Мяне ўратуюць ціша і пакора.
Са мною Бог – ён ува мне жыве...

             ***
Будзе чыстай дарога
Між каляднай начы.
Ты малітву да Бога
Сярод зор прашапчы.

Сціхне вецер калючы,
Стане цемра цяплей,
Толькі словам гаючым
Сваё сэрца сагрэй.

І лягчэй пойдуць ногі,
Вочы ўбачаць святло,
І адыдзе з дарогі
Напужанае зло.

Тваё сэрца адчуе
Незвычайны прастор –
Яно часта вандруе
Між галактык і зор.

Будзе чыстай дарога
Між каляднай начы.
Ты малітву да Бога
Сярод зор прашапчы…

                ***
З прасторы зорнае нябёс
Ідзе да нас Ісус Хрыстос.

Ліецца дзіўнае святло,
Гарыць агонь і гіне тло.

І з тых, даўно забытых слоў
Я ўспамінаю: “Бог – любоў”!

Пра гэта трэба гаварыць.
Я жыў! Жыву! Я буду жыць!

Гасподзь даруе мне ізноў
Адзіны свой пароль – любоў.

А мне ісці праз гэты свет,
Нясці яго, як запавет.

І крыж нясці праз шлях зямны
Туды, дзе вечна б’юць званы.

Адтуль, скрозь зорны дах нябёс
Ідзе да нас Ісус Хрыстос.

                   ***
Адгукаецца мне далячынь…
Слава Богу, шапчу, слава Богу!
І праменне з нябесных вяршынь
Асвятляе у цемры дарогу.

Крыж Паўночны па зорках знайду,
Памалюся аб вечным у вечнасць
І па ўласнай дарозе пайду
Да шляхоў, што сыходзяць у млечнасць.

                    ***
Промні касыя фарбуюць лістоту,
Ціха плыве павуцінавы дым.
Восень паціху астуджвае воды,
Дыхае яблычным пахам густым.

Што за сінеча! Якія нябёсы!
Хочацца крыкнуць: “Спыніся, жыццё!”
Ах, як пякуцца сцюдзёныя росы…
Ах, як трывожыць пачуццяў асцё…

Досыць эпітэтаў…
                       Восень, брат, восень.
Літасці мы у прыроды папросім.

                  ДАРУЙ

Даруй мне, Божа, цяжкія грахі,
Маю пакору сілам дзікім, чорным.
Мой шлях жыццёвы штучныя багі
Рабілі пакручастым, непраторным.

Халодны бляск спакуснага агню
Прымаў я часта за агонь сапраўдны.
І словаў мудрагелістых хлусню
Лічыў за ісціну, прымаў як праўду.

Даруй мне, Божа, што я быў сляпым
І бачыў тое, што хацеў пабачыць.
І вось нарэшце стаў пагляд пустым –
Падманны бляск нічога ўжо не значыць.

Прыйшла пара. Ачысціцца хачу.
Хачу сарваць з пластоў душы і цела
Нарывы чорныя і сетку уваччу:
Хай пабаліць, каб болей не балела.

                   ***
Адпушчу свае думкі
               на вольны прастор,
Дзе лятаюць
               арлы і аблокі.
Там так блізка
               да нашых вытокаў – да зор,
Там Сусвет
             неабсяжна шырокі.

У палоне стыхій
             і няведамых сіл
Буду мкнуць
            праз часы і бясконцасць,
Адчуваючы яву
            бязважкую крыл,
Мільгаценне сузор’яў
            і сонцаў.

І пабачыцца свет
            незямных таямніц,
У душы ўспыхнуць
            новыя фарбы.
Я, шчаслівы, нап’юся
            з чароўных крыніц,
я адкрыю
            нязнаныя скарбы.

Думкі чыстыя
            вернуцца зноў на зямлю.
Стане хата
           святой і утульнай.
Нібы свечку, душу
           перад Богам палю
І любоўю гару
           ўсеагульнай...

                       ***
У абдымках з падушкай
                прысняцца салодкія сны:
Краявід незямны
               і ніколі не бачныя кветкі.
І птушыныя спевы,
              нібыта ў пачатку вясны,
І жніва прадчуванне,
              што золатам песціць палеткі.

Там на мяккіх аблоках
              ты будзеш блукаць да зары,
Захапляцца адна
              непаўторнасцю райскага месца.
І заўважыш, напэўна,
              што яркая зорка гарыць,
 І святло ад яе
              да цябе так пяшчотна ліецца...

                   ***
Ты мой узвышаны Анёл
              у гэтым свеце пачарнелым.
             У гэтым свеце падрабнелым
ты мой узвышаны Анёл.

Я прагу вечную святла
              табой штодзённа наталяю.
              Табой штодзённа адкрываю
я тайну вечную святла.

Мы ў думках злучаны навек,
               нам у растанні – не растацца.
               Нам у растанні – сустракацца,
мы ў думках злучаны навек.

          Ты мой узвышаны Анёл...

                    ***
Да нас будзь літасцівы, Божа,
Не пазбаўляй нас ласкі светлай,
Дай жыць свабодна і прыгожа
Ў тваёй краіне запаветнай.

За кожны дзень, пражыты ў шчасці,
Цябе аддзячым думкай чыстай.
Ты зведаць даў вулканы страсці
І роспач ростані імглістай.

Ты райскі бераг даў пабачыць,
Адчуць пачуццяў безназоўнасць.
Ты змог сусвет пераіначыць,
Адкрыць наноў яго цудоўнасць.

Табой уладжаны сустрэчы,
Табой падораны расстанні,
Каб, можа, думалі аб вечным
І каб святлелі мы ў чаканні.

Да нас будзь літасцівы, Божа.
Даруй спагадаю сваёю.
Мы вельмі хочам жыць прыгожа
З тваёй часцінкаю – душою...

                      ***
Каторы раз на поле белы снег
Зляцеў з нябёс і свет змяніў адразу.
Няхай ён гулка капае са стрэх –
Прыйшла зусім другая мера часу.
– Ўсё белае ад Бога! Будзем жыць!
Не холадна ад снегу, не трывожна.
Ці не таму і мне імгненнем кожным
Так хочацца вось гэты свет любіць?..

Літаратурна-мастацкае выданне

Пракаповіч Ігар Міхайлавіч

  КАЛЯДНЫ РАНАК
     Кніга вершаў

Рэдактар Галіна Каржанеўская

Мастак  Наталля Зямчонак

Каляды – адметная пара ў гадавым колазвароце жыцця. Гэта час
нараджэння Ісуса Хрыста і час, калі Сонца пачынае вырывацца з
халоднага палону зімы. На Каляды чалавек святлее: яго душа скідае
лахманы мінулагодніх праблем і апранаецца ў бліскучую вопратку
новых мараў, надзей і жаданняў.

Прачнуўшыся калядным ранкам, так добра ўбачыць чырвоны
шар сонца над блакітна-бялюткай прасторай і ў захапленні шчыра
прашаптаць: “ Дзякуй Богу...”

Фота на вокладцы Анатоля Курака

